
Ներածություն 

     Մենք անընդհատ գործ ենք ունենում տարաբնույթ չափումների հետ: 

Այնպիսի մեծությունների չափումը, ինչպիսիք են երկարությունը, 

մակերեսը, ծավալը, զանգվածը, ժամանակը հանդիպում են ամեն 

քայլափոխի: Դրանք հայտնի են եղել մարդուն անհիշելի ժամանակներից: 

Առանց դրանց հնարավոր չէր լինի  առևտուրը, շինարարությունը, հողի 

բաժանումը և այլն: Չափումների անհրաժեշտությունը հատկապես մեծ է 

գիտական և տեխնիկական հետազոտություններում: Այնպիսի 

գիտությունները, ինչպիսին են մաթեմատիկան, ֆիզիկան, մեխանիկան  

կոչվեցին ճշգրիտ  շնորհիվ չափումների, որոնք թույլ տվեցին ստանալ 

ճշգրիտ որակական առնչություններ: Այդ առնչություններն էլ հենց 

արտահայտում են բնության օբյեկտիվ օրենքները:   Երբեմն այս կամ այն 

գիտական փորձի չափման արդյունքը տալիս է գիտության կողմից 

առաջարկված հարցի սպառիչ պատասխանը: Ավելին, այն թույլ է տալիս 

ընտրություն կատարել երկու տեսությունների միջև, կամ հիմք 

հանդիսանալ գիտության նոր բնագավառ ստեղծելու համար: Այսպես , 

տարբեր միջավայրերում լույսի արագության չափումը հիմնավորում է 

լույսի ալիքային տեսությունը:     Պակաս կարևոր չէ նաև չափման 

ճշտությունը: Տեխնիկայի ոչ  մի բնագավառ` սկսած շինարարական 

մեխանիկայից մինչև բարդ քիմիական արդյունաբերություն, 

ռադիոտեխնիկայից մինչև միջուկային էներգետիկա, չէին կարող 

գոյություն ունենալ  առանց լայնածավալ չափումների համակարգի:    

Չափազանց բազմազան են նաև չափման մեթոդները: Պարզագույն 

քանոնները և բարդ օպտիկական սարքավորումները  հանդիսանում են 

երկարության չափման գործիքներ: Իսկ էլեկտրական, մագնիսական, 

ջերմային սարքավորումների միջոցով չափում են հոսանքի ուժը, 

լարվածությունը, մանոմետրի միջոցով չափվում է ճնշումը և այլն: 

Սակայն անկախ չափման միջոցից ցանկացած ֆիզիկական մեծության 

փորձնական չափումը բերվում է այդ մեծության` իրեն համասեռ, որպես 

միավոր ընտրված մեծության հետ ունեցած համեմատության: Այսպես, 

օրինակ սեղանի երկարությունը չափելու համար, պետք է այն 

համեմատել մեկ այլ մարմնի երկարության հետ, որն ընդունված է որպես 

միավոր:  Չափել ինչ-որ ֆիզիկական մեծություն, նշանակում է 

փորձնական ճանապարհով որոշել նրա` որպես միավոր ընտրված 

մեծության հետ ունեցած հարաբերակցությունը: Հենց այդ 

հարաբերակցությունն էլ հանդիսանում է մեզ հետաքրքրող մեծության 

չափը: Այսպիսով, «շատ», «քիչ» հասկացությունները  կիրառելի են միայն 

համասեռ մեծությունների համար: Ակնհայտ է, որ համեմատել կարելի է 

միայն համասեռ մեծությունները:  Այսպես, շենքի բարձրությունը կարելի 

է համեմատել երկու քաղաքների միջև եղած հեռավորության հետ, 

սակայն անիմաստ է այն համեմատել գնացքի արագության կամ թանաքի 

զանգվածի հետ:    Թեմայի ընտրությունը պայմանավորված է նրանով, որ 

օգտվելով չափայնությունների վերլուծության մեթոդից կարելի է գտնել 

որոշակի օրինաչափություններ ֆիզիկական մեծությունների կապի 

տեսանկյունից, որոնք ֆիզիկայի դպրոցական դասընթացի 

սահմաններում կամ համեմատաբար բարդ են, կամ անհնարին: Չնայած 

մեթոդական հնարքը կիրառվում է գիտության մեջ բավականին երկար 

ժամանակ, սակայն նաև այժմեական է, քանզի ներկայիս դպրոցական 

դասընթացում գործնականում այդ մեթոդը բավարար կիրառություն 

չունի: Ըստ մեզ մեթոդը հատկապես արդյունավետ կլինի ավագ դպրոցի 

ֆիզիկայի խորացված ուսուցմամբ դասընթացում: 

    ԳԼՈՒԽ ԱՌԱՋԻՆ:  ՉԱՓՄԱՆ ՄԻԱՎՈՐՆԵՐԻ ՀԱՄԱԿԱՐԳԵՐ 

     Չափելու անհրաժեշտությունը բնորոշ է եղել մարդկային 

հասարակությանը իր զարգացման բոլոր փուլերում: 

     Ֆիզիկական մեծության չափման միավորը մի  մեծություն է, որի 

թվային արժեքը սահմանվում է որպես միավոր արտահայտելով իրեն 

համասեռ այլ մեծությունների հետ ունեցած հարաբերակցությունը, 

այսինքն  ֆիզիկական մեծության միավորն այն ֆիզիկական մեծությունն 

է, որի թվային արժեքը հավասար է մեկի:      

Որոշ ֆիզիկական մեծություններ ընտրվում են հիմնական կամ 

առաջնային, այսինքն այնպիսիք, որոնց միավորները սահմանվում են 

կամայականորեն և անկախ, իսկ մյուսները դառնում են ածանցյալ և 

արտահայտվում հիմնական միավորներով: Հիմնական միավորների 

անհաջող ընտրությունը կարող է հանգեցնել նրան,  որ որոշ ածանցյալ 

մեծություններ զուրկ լինեն ֆիզիկական իմաստից:   

     Գոյություն ունեն մեծ թվով միավորների համակարգեր, սակայն 

դրանցից միայն մի քանիսն են գտել լայն կիրառություն:  Անդրադառնանք 

այդ համակարգերին:    

     Միավորների Մետրիկական համակարգը դա միավորների 

միջազգային տասնորդական համակարգի ընդհանուր անվանումն է, 

որտեղ հիմնական միավորներ են հանդիսանում մետրը և կիլոգրամը:  

Այն ընդունվել է Ֆրանսիայում Ազգային համաժողովի ժամանակ 1795թ.:                                                                                                                         

1837թ հուլիսի 4-ին ընդունված դեկրետով, Մետրիկական համակարգը 

Ֆրանսիայում հայտարարվեց պարտադիր կիրառելի: Այն 

աստիճանաբար  դուրս մղեց տեղական և ազգային համակարգերը 

Եվրոպայի մի շարք երկրներում և կիրառելիություն գտավ Մեծ 

Բրիտանիայում և ԱՄՆ-ում:                                                                                                                               

      1875թ մայիսի 20-ին յոթանասուն երկրների կողմից ստորագրված 

համաձայնագրով ստեղծվեց միջազգային կազմակերպություն, որը 

կոչված էր պահպանել և կատարելագործել Մետրիկական համակարգը:     

     Այս համակարգում մետրը սահմանվում է որպես Երկրի 

միջօրեականի քառորդի մեկ միլլիոներորդ մաս: Որպես զանգվածի 

միավոր ընդունվեց գրամը, որը սահմանվում էր որպես 1մ3 ջրի մեկ 

միլլիոներորդ մասի զանգված, ջրի առավելագույն խտության դեպքում:  

Սակայն այդքան էլ հարմար չէր ամեն անգամ կատարել երկրաբանական 

չափումներ մեկ մետր  գործվածք վաճառելու համար, կամ ամեն անգամ 

կարտոֆիլի զամբյուղը հավասարակշռել համապատասխան 

քանակությամբ ջրի հետ:  Այդ նպատակով ստեղծվեցին մետաղական  

չափանմուշներ, որոնք վերարտադրում էին իդեալականացված 

սահմանումները սահմանային ճշտությամբ: Հետագայում պարզվեց, որ 

կարելի է համեմատել մետաղական չափանմուշները միմյանց հետ և 

ունենալ ավելի քիչ չափման սխալ, քան եթե այն համեմատվի 

միջօրեականի քառորդի մեկ միլլիոներորդ մասի հետ:  Բացի այդ պարզ 

դարձավ, որ զանգվածի չափանմուշները միմյանց հետ  համեմատելն 

ավելի հարմար է, քան համապատասխան ծավալով ջրի զանգվածի հետ:   

Սրա հետ կապված 1872թ չափ ու կշեռքների Միջազգային Կոմիտեն 

որպես երկարության միավոր ընդունեց «արխիվային» մետրը, որը 

պահվում է Փարիզում: Ճիշտ այդպես էլ ընդունվեց զանգվածի 

չափանմուշը` պլատինի և իրիդիումի համաձուլվածքից պատրաստված 

գլանը, որը նույնպես պահվում է Փարիզում:    

     1875թ. աշխարհի  շատ երկրներ ստորագրեցին համաձայնագիր 

մետրի մասին, որով և  հաստատվեց մետրոլոգիական չափանմուշների 

կոորդինացումը, որը թույլ կտար իրականացնել գիտական 

համագործակցություն:  Ապա ստեղծվեց միջազգային 

կազմակերպություն, որն անհապաղ զբաղվեց զանգվածի և երկարության 

չափանմուշների միջազգային մշակմամբ և նրանց կրկնօրինակների 

փոխանցմամբ մասնակից երկրներին:     

     Միավորների СГС  համակարգ:  Միավորների СГС համակարգը 

առաջարկվել է 1832թ. Գաուսի կողմից: Համակարգում որպես հիմնական 

մեծություններ ընտրված էին երկարությունը, զանգվածը և ժամանակը, 

որոնց չափման միավորներն էին սանտիմետրը, գրամը և վայրկյանը:   

     1874թ. Մաքսվելն ու Թոմսոնը կատարելագործեցին համակարգը, 

ավելացնելով էլեկտրական և մագնիսական մեծությունների չափման 

միավորները: СГС համակարգը մինչև այժմ էլ լայն կիրառություն ունի 

գիտական հետազոտություններում:  Միավորների СГС համակարգում, 

մեխանիկայի բնագավառում կարևոր ածանցյալ միավորներ են 

հանդիսանում  արագությունը (սմ/վ), արագացումը (սմ/վ2 ), ուժը (դին), 

ճնշումը (դին/սմ2), աշխատանքը և էներգիան (էրգ), հզորությունը (էրգ/վ),  

դինամիկական (պուզա) և կինեմատիկական մածուցիկություններըը 

(պուզա):  

     Էլեկտրադինամիկայի համար սկզբնական շրջանում ընդունվել է 

երկու СГС միավորների համակարգեր` էլեկտրամագնիսական (СГСМ) և 

էլեկտրաստատիկ (СГСЭ): Այս համակարգերի կառուցման հիմքում 

ընկած էր Կուլոնի օրենքը:         СГСМ  համակարգում վակուումի 

մագնիսական թափանցելիությունը չուներ չափայնություն և համարվում 

էր հավասար մեկի, իսկ Դիէլեկտրական թափանցելիությունը` ε0=1/c2 

(վ2/սմ2), որտեղ   c -ն լույսի տարածման արագությունն է վակուումում:  

СГСМ համակարգում մագնիսական հոսքի միավորը հանդիսանում է 

Մաքսվելը  (Մքս), մագնիսական ինդուկցիայի միավորը Գաուսը  (Գս), 

մագնիսական դաշտի լարվածությոն միավորը Էրստեդը (Է), 

մագնիսաշարժ ուժի միավորը գելբերտը  (Գբ): Այս համակարգում 

էլեկտրական միավորները սեփական անվանումներ չունեն:   

      СГСЭ  համակարգում ընդունվում է ε0=1,  μ0=1/c2 (վ2/սմ2):  

Էլեկտրական մեծություններն այս համակարգում չունեն սեփական 

անվանումներ, քանի որ միավորները չափման համար անհարմար են:     

      20-րդ դարի երկրորդ կեսերին լայն տարածում գտավ СГС սիմետրիկ  

համակարգը: Միավորների սիմետրիկ СГС  համակարգում ընդունված 

էր, ε0=1,  μ0=1: Այս համակարգի մագնիսական և էլեկտրական 

միավորները համապատասխանաբար համընկնում են СГСМ  և   СГСЭ  

համակարգերի միավորների հետ:  

    Միավորների Միջազգային Համակարգը հանդիսանում է մետրիկական 

համակարգի զարգացումը: Մինչ Մետրիկական համակարգի ստեղծումը 

միավորներն ընտրում էին պատահականորեն և միմյանցից անկախ: Դրա 

պատճառով էլ վերահաշվարկը մի միավորից մյուսին բավականին 

դժվար էր: Ինչպես նաև տարբեր վայրերում կիրառվում էին տարբեր 

միավորներ: Մետրիկական համակարգը պետք է դառնար չափ ու 

կշեռքների հարմար ու միասնական համակարգ:  

     Միավորների  Միջազգային Համակարգը ընդունվել է չափ ու 

կշեռքների 9-րդ Գլխավոր կոնֆերենցիայի ժամանակ, 1960թ.: Իսկ 1971թ. 

Չափ ու կշեռքների 15-րդ Գլխավոր կոնֆերենցիայի ժամանակ 

Միավորների  Միջազգային Համակարգում կատարվեցին 

փոփոխություններ և որպես հիմնական միավոր ավելացավ նյութի 

քանակը: Ներկայումս այն ունի լայն կիրառություն և սահմանում է յոթ 

հիմնական միավորներ` մետր, կիլոգրամ, վայրկյան, Ամպեր, Կելվին, մոլ, 

կանդելա: Միավորների Միջազգային Համակարգի շրջանակներում 

համարվում է, որ այդ միավորներն ունեն անկախ չափայնություն: 

Այսինքն հիմնական միավորներից ոչ մեկը չի արտահայտվում մեկը 

մյուսով: Ածանցյալ միավորները ստացվում են հիմնական միավորներից 

հանրահաշվական գործողությունների օգնությամբ, ինչպիսին են 

բազմապատկումը և բաժանումը   3 :     

     Այժմ անդրադառնանք Միավորների  Միջազգային Համակարգի յոթ 

հիմնական միավորներին և տանք նրանց սահմանումները: 

1. Երկարություն (մ): 1մետրն այն ճանապարհի երկարությունն է, որն 

անցնում է լույսը վակուումում 1/299792458վ ժամանակային 

ինտերվալում:                             Այստեղից հետևում է, որ 

վակուումում լույսի տարածման արագությունը հավասար է 

299792458մ/վ 

2. Զանգված ( կգ):  կիլոգրամը զանգվածի այն միավորն է, որը 

հավասար է զանգվածի միջազգային  նախատիպին: Որպես 

զանգվածի չափանմուշ ընդունված է պլատինի և իրիդիումի 

համաձուլվածքից պատրաստված մոտ 39մմ տրամագծով և 

նույնքան բարձրությամբ գլանի զանգվածը, որը պահվում է 

Ֆրանսիայի Սևր քաղաքում: Այստեղից հետևում է, որ կիլոգրամի 

միջազգային  նախատիպի զանգվածը   հավասար է  1 կգ: 

3. Ժամանակ  (վ):  Վայրկյանը հավասար է ցեզիումի 133 ատոմի 

հիմնական վիճակի երկու գերնուրբ մակարդակների միջև 

անցմանը համապատասխանող էլեկտրամագնիսական 

ճառագայթման տատանումների 9192631770 պարբերությանը:                                                                         

4. Հոսանքի ուժ (Ա):  1Ա-ը այն հաստատուն հոսանքի ուժն է, որն 

անցնելով երկու անվերջ երկար, անվերջ բարակ, վակուումում 

միմյանցից 1մ հեռավորության վրա գտնվող ուղիղ, զուգահեռ 

հաղորդալարերով, նրանցից յուրաքանչյուրի և մյուսի 1 մետրի 

միջև առաջ է բերում 2.·10-7Ն ուժ:                                                               

Այստեղից հետևում է, որ մագնիսական հաստատունը   (վակուումի 

դիէլեկտրական թափանցելիությունը)  հավասար է  4π 10-7Ն/մ: 

5. Ջերմադինամիկական ջերմաստիճան  (Կ): Կելվինը այն 

ջերմադինամիկական ջերմաստիճանն է, որը հավասար է ջրի 

եռակի կետի ջերմաստիճանի 1/273,16 մասին:                                                                                                                                      

Այստեղից հատևում է, որ ջրի եռակի կետի ջերմադինամիկական 

ջերմաստիճանը  273.16Կ է: 

6. Նյութի քանակ  (մոլ): Մոլը այն նյութի քանակությունն է, որը 

պարունակում է այնքան կառուցվածքային տարր, որքան ատոմ է 

պարունակվում ածխածնի 12 իզոտոպի  ատոմի 0.012կգ-ում: Մոլի 

կիրառման ժամանակ պետք է սահմանվեն կառուցվածքային 

տարրերը, որոնք կարող են լինել առանձին ատոմները,    

մոլեկուլները, իոնները, էլեկտրոնները և     այլ      մասնիկներ կամ 

այդպիսի մասնիկների խմբեր:                                                                                                   

Այստեղից հետևում է, որ ածխածնի-12 իզետեպի մոլեկուլային 

զանգվածը հավասար է 12գ/մոլ: 

7. Լույսի ուժ (կդ):   Կանդելան աղբյուրից տվյալ ուղղությամբ 

առաքված այն լույսի ուժն է, որն արձակվում է մեներանգ լույսի 

աղբյուրից, 540 1012Հց հաճախությամբ, որի ճառագայթման 

ինտենսիվությունը այդ ուղղությամբ 1 ստեռադիան մարմնային 

անկյան վրա կազմում է 1/683 Վատտ:                                                 

Այստեղից հատևում է, որ սպեկտրալ լույսի ուժը, մեներանգ 

ճառագայթման դեպքում, որի հաճախությունը 540 1012Հց է, 

հավասար է 683լմ/Վտ: 

Միավորների Միջազգային Համակարգում կան նաև այսպես կոչված 

լրացուցիչ միա-վորներ: Լրացուցիչ միավորների շարքին են դասվում 

հարթ անկյունը` արտահայտված ռադիաններով և մարմնային անկյունը` 

արտահայտված ստեռադիաններով:        

1. Մեկ ռադիանը դա շրջանագծի շառավիղներով կազմված  այն 

հարթ անկյունն է, որի ձգած աղեղի երկարությունը հավասար է 

այդ շրջանագծի շառավղին: 

2. Մեկ ստեռադիանն այն մարմնային անկյունն է, որի գագաթը 

գտնվում է գնդի կենտրոնում, և այն գնդի մակերևույթից 

առանձնացնում է մի մակերես, որը հավասար է այն քառակուսու 

մակերեսին, որի կողմի երկարությունը հավասար է գնդի 

շառավղին: 

               ԳԼՈՒԽ   ԵՐԿՐՈՐԴ:     ՉԱՓԱՅՆՈՒԹՅՈՒՆՆԵՐԻ ՎԵՐԼՈՒԾՈՒԹՅԱՆ 

ՄԵԹՈԴԻ ԿԻՐԱՌՈՒՄԸ  ՖԻԶԻԿԱՅԻ ԴԱՍԱՎԱՆԴՄԱՆ ԳՈՐԾԸՆԹԱՑՈՒՄ 

 

     Չափայնությունների վերլուծության մեթոդի կիրառմամբ խնդիրներ 

լուծելիս կարելի է կիրառել հետևյալ ալգորիթմը. 

1. Առանձնացնել այն մեծությունները, որոնցից հնարավոր է որոշվող 

ֆիզիկական մեծության կախվածությունը 

2. Գրել հնարավոր կախվածության մաթեմատիկական 

արտահայտությունը 

3. Որոշել արգումենտներից յուրաքանչյուրի չափայնությունը 

4. Օգտվելով ենթադրվելիք ֆունկցիոնալ կախվածությունից և 

չափայնություններից կազմել չափայնության բանաձևը 

5. Ելնելով համասեռության սկզբունքից  հավասարեցնել 

չափայնության բանաձևում հանդես եկող մեծությունների 

ցուցիչները` ստանալով հավասարումների համակարգ 

6. Լուծելով հավասարումների համակարգը որոշել պարամետրերից 

յուրաքանչյուրի չափայնության ցուցիչները 

7. Որոշված չափայնության ցուցիչները տեղադրելով ֆունկցիոնալ 

կախվածության մեջ ստանալ իրական կախվածությունը 

Նշենք որ ինչպես և ցանկացած այլ ալգորիթմ, վերը առաջադրվածը ևս 

համապիտանի չէ: Ցանկացած խնդրի լուծման դեպքում հնարավոր են 

նաև շեղումներ առաջադրվող քայլերից` կախված խնդրի բարդության 

աստիճանից: 

Նշենք  որ չափայնությունների մեթոդը  հնարավորություն է տալիս 

որոնվող ֆիզիկական կախվածությունը գտնել որոշակի հաստատուն 

բազմապատկիչի ճշտությամբ, որը նշված մեթոդով որոշել հնարավոր չէ: 

Ինչպես հայտնի է յուրաքանչյուր մեթոդական հնարք իդեալական լինել 

չի կարող, դա վերաբերվում է նաև քննարկվող մեթոդին: 

     Չափայնությունների վերլուծության մեթոդն կիրառման ալգորիթմին  

ծանոթանանք կոնկրետ խնդիրի  լուծման օրինակով:  

     Անդրադառնանք չափայնությունների մեթոդի կիրառման 

մեթոդիկային: Միջնակարգ դպրոցում, ֆիզիկայի դասավանդման 

պրոցեսում չափայնությունների մեթոդը թույլ է տալիս առանց 

մաթեմատիկական դժվարությունների. 

1.  Ստանալ ֆիզիկական օրենքների արտահայտությունը 

2. Որոշել օգտագործվող  առնչությունների ֆիզիկական իմաստը 

3. Ստուգել ստացված բանաձևի ճշտությունը 

4. Լուծել խնդիրներ 

5. Կատարել գնահատումներ 

6. Նրանց լուծման մեջ հայտնաբերել սխալներ 

     Բացի դրանից չափայնությունների մեթոդը թույլ է տալիս ուժերի  և 

ժամանակի քիչ ծախսերով ստուգել. 

1)  Խնդիրների լուծման ճշտությունը 

2)  ֆունկցիոնալ կապ հաստատել  տվյալ պրոցեսը բնութագրող  

ֆիզիկական մեծությունների միջև 

3) Գնահատել ստացված թվային արդյունքները 

Իսկ ֆիզիկայի ուսուցիչը հնարավորություն ունի.  

1)  Դասի ժամանակ քննել ավելի մեծ թվով աշակերտների 

2) Պարզել բանաձևերի և ֆիզիկական մեծությունների չափման 

միավորների մասին գիտելիքները 

3) Նոր նյութը բացատրելու համար խնայել ժամանակը 

      Չափայնությունների  մեթոդի կիրառումը դասավանդման պրոցեսում 

ձգտում է  ավելի խորացնել առարկայի ուսումնասիրությունը, մեծացնել 

սովորողների աշխարհայացքը, ամրացնել միջառարկայական կապը:   

 Եզրակացություն  

     Իրականացված ուսումնասիրությունները և աշխատանքի 

արդյունքների վերլուծությունը թույլ են տալիս կատարելու հետևյալ 

եզրակացությունները. 

1. Գիտամեթոդական գրականության ուսումնասիրության հիման 

վրա տրվել է մինչև այժմ ուսուցման գործընթացում հայտնի 

միավորների համակարգերի և չափայնությունների վերլուծության 

մեթոդի համառոտ և համակարգված վարլուծությունը: 

2. Չափայնությունների վերլուծության մեթոդի կիրառման 

արդյունավետությունը ֆիզիկայի դասավանդման գործընթացում, 

ցույց է տրված որոշակի կոնկրետ խնդիրի լուծման օրինակով: 

3. Առաջարկվում է ֆիզիկայի դասավանդման գործընթացում 

չափայնությունների մեթոդի ուսուցման արդյունավետության 

բարձրացման որոշակի ուղիներ: 

